УПАТСТВО ЗА ИЗРАБОТКА НА ПОДНЕСОК ЗА ДОКТОРСКА СТУДИЈА

Поднесокот за изработка на докторска студија треба да ги содржи следните елементи:

1. Наслов, кој треба да е концизен, но јасно да ја дефинира целта на студијата. Во насловот не е дозволено да се користат кратенки (само во текстот на студијата, но по претходно дефинирање на истите). Доколку во насловот се вметнати англиски термини со кои научната заедница е фамилијаризирана, потребно е истите да бидат напишани во македонски превод, а во заграда да се стави англискиот термин. 

2. Име и презиме на авторот, каде е вработен и ментор

3. Кусо резиме (апстракт), најмногу до 1 страница (со фонт 12), кое ќе ги содржи следните делови: сосема кус вовед, цели, материјал и методи, очекувани резултати и клучни зборови.

4. Вовед: не треба да е долг, да ја презенитира темата која е предмет на докторската студија преку пресек на литературата, но стриктно придржувајќи се на темата

5. Мотив за изработка на студијата: што е директната причина која авторот го поттикнала да се одлучи да го истражува токму тој проблем во својата област и во својата средина на работа (на пр. недоволно истражен проблем во нашата средина, недоволно разјаснети или неконзистентни или конфликтни резултати за одреден проблем во литературата и сл.). Мотивот да се образложи преку неколку реченици (да не е предолг).

6. Цел: јасно и прецизно го дефинира прашањето на кое авторот сака да одговори преку своето истражување. Може да е една, може да се повеќе. Најчесто, во големите студии постои една главна цел, или примарна цел, но исто така и две, три или повеќе секундарни цели (помалку важни, но сепак даваат одговор на уште некои прашања поврзани со конкретното истражување). Но, важно е да се има на ум, дека помалку цели значат поедноставно истражување, појасна статистичка анализа, помалку бајас и поточни и целисходни резултати. Целта е секогаш суштината на студијата. Добро дефинирана цел/цели, значи добро дизајнирана студија, со јасни резултати. Од целта, потоа, ќе произлезат и методите на работа, групите и подгрупите, видот и обемот на статистичките анализи.

7. Материјал и методи: да се дефинира видот на студијата (проспективна, рандомизирана/нерандомизирана, интервентна, опсервациска и т.н.), испитуваната група/групи, контролна група (доколку има), бројот на испитаниците, да се дефинира хомогеноста на групите (доколку има потреба), каде ќе се работи, кои методи ќе се употребуваат (кус опис на методите), критериуми за вклучување и исклучување, параметрите кои се испитуваат во студијата и слично.

8. Статистичка анализа: кој статистички пакет ќе се користи. Да се наведат сите предвидени статистички тестови, но не општо, што се може да се користи, туку конкретно, опишувајќи, според целите, за кои параметри и за каква споредба, кој статистички тест ќе се користи во конкретната студија. Пожелно е секој кандидат при изработката на поднесокот да се консултира со стручно лице кое ја познава статистиката, за да опишаната статистичка анализа биде соответна на дизајнот и целите на студијата. 

9. Очекувани резултати: во зависност од тоа како се дефинирани целите (кои всушност се прашањата на кои истражувањето треба да даде одговор), очекуваните резултати треба да го претпостават очекуваниот одговор на целите. Во неколку реченици да се наведат очекуваните резултати (иако се претпоставени, точно не се знае дали студијата ќе ги потврди, но сепак се очекувани според досегашните податоци од литературата). 

10. Литература: да биде наведена по Ванкуверскиот стил (со арапски броеви, по редоследот на јавување во литературата, со истиот редослед да се јавуваат броевите и во текстот/воведот). Редоследот е од реден број 1, па натаму. Не смее да се прескокнуваат броевите (може некој да се повтори, на повеќе места), но не смее да недостасува некој број во текстот, а да го има во литературата. Да се внимава да има доволна застапеност и на посвежа литература (а не само постари референци). Цитирањето на литературата (според Ванкуверскиот стил) е на следниот начин: 

· Автори (презиме и иницијали, одвоени со запирка, на крајот точка)

· Наслов на трудот, на крајот точка

· Наслов на часописот (кратенка, според начинот на цитираноста во литературата)

· Година на издавање, па точка-запирка

· Волумен на часописот, па две точки

· Суплемент, доколку постои, бројот на суплементот во заграда, па потоа две точки

· Бројот на страните (од-до)

На пр.

Massry SG, Smogorzewski M. Management of vascular calcification in CKD patients. Semin Nephrol. 2006; 26(1):38-41

Доколку се цитираат цели книги, да се стави авторот/авторите/едиторот (да се вметне зборот едитори), насловот на книгата, бројот на едицијата (доколку не е прва), место на публицирање (издавање), име на издавачот и годината на издавањето
Пример:

Brown AM, Stubbs DW, editors. Medical physiology. New York: Wiley; 1983.
Доколку се цитира поглавје во книга, да се стават авторот/авторите на поглавјето (презиме и иницијали од име), насловот на поглавјето, Во: презиме на издавач и иницијали од име, (да се вметне зборот едитор), наслов на книгата, бројот на издание (доколку не е прво),  место на издавање, име на издавачот, година на издавање и број на страни 
Пример: 

Blaxter PS, Farnsworth TP. Social health and class inequalities. In: Carter C, Peel JR, editors. Equalities and inequalities in health. 2nd ed. London: Academic Press; 1976. p. 165-78.

